
   Йĕри-тавра сăрт-ту та улăх,

Вăрман, шур хурăн кăтрисем.

Кунта çуралнă икĕ улăп,

Кунтах сăваплă тăприсем.



Слакпуç пирки пырать сăмахăм.

Сана манаймĕ сăвăç чун.

Кунта килме епле пăрахăн

ЧĂВАШ СĂМАХĔ сывă чух.



Слакпуç... Ял ячĕ хăй поэзи.

Поэзипе сывлать тавра.

Кунта, салтак-и эс, поэт-и,

Çыратăнах пĕр-ик çавра.



Мĕскер мана француз Парижĕ?

Мĕн-ма мана чап илнĕ Рим?

Эс вĕсемпе тăванлă мар-и,

Чăвашшăн эсĕ Рим мар-им?



Кĕçтук тăванăм, лăпкă çывăр,

Эп пуç таятăп тăпруна.

Йăмра ал çупрĕ шăпăр-шăпăр

Итленĕн санăн сăввуна.



Ухсай патне сăрта хăпартăм.

Поэт, татмастăп канăçна...

Слакпуç, Слакпуç! Хăçан кăтартăн

Пире эс тепĕр сăвăçна?

  